
ABSTRAK 

Kajian ini dilakukan untuk membina satu model penyatupaduan nasional melalui 

sistem pengajaran dan pembelajaran bahasa Melayu, yang dikenali sebagai Model 

Falsafah Bahasa Penyatuan Bangsa. Dalam model ini, elemen falsafah bahasa akan 

diserapkan ke dalam sistem pembelajaran bahasa Melayu bagi mewujudkan kesedaran 

penyatupaduan nasional dalam kalangan murid. Tiga objektif utama ialah meninjau 

kebolehlaksanaan pembangunan Model Falsafah Bahasa untuk Penyatupaduan 

Nasional, menghasilkan model prototaip dan menilai pelaksanaannya untuk 

penyatupaduan nasional. Penyelidikan ini menggunakan kaedah Design and 

Development Research Approach yang diperkenalkan oleh Richey dan Klein. 

Gabungan kaedah kuantitatif dan kualitatif diimplimentasikan dalam kajian ini 

berpandukan Model Falsafah Pendidikan Bahasa oleh Awang Sariyan dan Model 

Falsafah Bahasa oleh Mohd Rashid Md Idris yang telah diteliti berdasarkan dua teori 

teras falsafah bahasa, iaitu Teori Relativiti Bahasa oleh Edward Sapir dan Benjamin 

Whorf dan Teori Kenuranian Bahasa oleh Chomsky, Syed Muhammad Naquib Al-

Attas dan Hashim Musa. Selanjutnya kemasukan etos bahasa Melayu oleh Asmah 

Omar dan Teo Kok Seong memantapkan lagi kerangka teori dalam kajian ini. 

Dapatan kajian pada fasa analisis keperluan menunjukkan 200 orang guru bersetuju 

tentang potensi kebolehlaksanaan pembangunan model ini. Pada fasa reka bentuk 

pula, 23 orang pakar mencapai kesepakatan yang tinggi terhadap tujuh tema dan 99 

elemen falsafah bahasa setelah melalui tiga pusingan bagi membentuk model 

prototaip. Dapatan kajian pada fasa penilaian menunjukkan hampir kesemua elemen 

tersebut dilaksanakan pada tahap tinggi dan interpretasi memuaskan di Sekolah 

Kluster Kecemerlangan (Kebitaraan Bahasa Melayu). Hasil Analisis Tinjauan Faktor 

telah mengenal pasti 17 subtema baharu dan 95 elemen. Kajian ini berjaya 

membangunkan Model Falsafah Bahasa Penyatuan Bangsa secara khusus dan asli. 

Implikasi kajian ini dapat memperluaskan skop dan peranan falsafah bahasa daripada 

bidang yang hanya berfokus kepada pendidikan bahasa kepada usaha penyatupaduan 

nasional. 

THE DEVELOPMENT OF LANGUAGE PHILOSOPHY MODEL FOR 

NATIONAL INTEGRATION 

ABSTRACT 

This study was carried out to build a model for national integration through the 

teaching and learning of Malay language model, which is known as the Language 

Philosophy of Racial Integration Model. In this model, the elements of language 

philosophy will be absorbed into the teaching and learning of Malay language in order 

to create awareness on national integration among students. The three main objectives 

of the model are to review the feasibility of developing the Language Philosophy 

Model for National Integration, to build a prototype model, and evaluate its 

implementation. This research uses the method of Design and Development Research 

Approach by Richey and Klein. The combination of quantitative and qualitative 

approaches implemented in this study is based on the Language Education Philosophy 

Model by Awang Sariyan and the Language Philosophy Model by Mohd Rashid Md 

Idris. Both models were analysed based on two core theories of language philosophy, 

namely the theory of Language Relativity by Edward Sapir and Benjamin Whorf, and 

the theory of Language Conscience by Chomsky, Syed Muhammad Naquib Al-Attas 

and Hashim Musa. The inclusion of Malay language ethics by Asmah Omar and Teo 

Kok Seong strengthened the theoretical framework of this study. The findings showed 

that 200 teachers agreed on the potential feasibility of developing this model. In the 

designing phase, 23 experts reached strong agreement on seven themes and 99 

elements of language philosophy after undergoing three cycles. The findings of the 

assessment phase showed that almost all the elements were implemented at a high 

level and satisfactory interpretation was obtained in Cluster School of Excellence 

(Niche on Malay Language). The Factor Review analysis identified 17 new 

subthemes and 95 elements. This study has successfully developed a unique and 

original Language Philosophy of Racial Integration Model. The implication of this 

study shows that the scope and role of language philosophy not only focuses on 

language education but can also be utilized to emphasize national integration efforts. 

BAB 1 

 

 

 

PENGENALAN 

 

 

Bahasa merupakan asas penting kemerdekaan sesebuah negara (Teo Kok Seong, 

2013, Wan Mohd. Saophy Amizul Wan Mansor, 2013). Dalam konteks Malaysia, 

bahasa Melayu merupakan wahana simbolik semangat kebangsaan yang paling 

berkesan. Selain berupaya bertindak sebagai alat pemersatu, bahasa Melayu juga 

berupaya menimbulkan kesedaran tentang identiti di peringkat kebangsaan sejak 

kemerdekaan (Jeniri Amir, 2013). Hal ini bertepatan dengan saranan yang 

dikemukakan oleh Tunku Abdul Rahman Putra Al Haj pada tahun 1975 tentang 

kepentingan bahasa kebangsaan,  iaitu: 

 

Adalah wajar bagi kita sebuah negara membangun berhasrat mempunyai 

bahasa kita sendiri. Sekiranya bahasa kebangsaan tidak diperkenalkan negara 

kita tidak akan mempunyai peribadi dan keperibadian. Apa yang boleh saya 

ungkapkan sebagai negara yang tidak mempunyai jiwa dan roh 

(Jeniri Amir, 2013, ms. 4-8) 

Selaku Bapa Kemerdekaan Malaysia, perjuangan Tunku Abdul Rahman Putra Al Haj 

yang panjang dan penuh dengan pahit getir bagi memastikan laungan kemerdekaan 

berkumandang di Stadium Merdeka, Kuala Lumpur pada 31 Ogos 1957 seharusnya 

diingati dan dihayati oleh rakyat Malaysia. Ia disokong oleh Teo Kok Seong (2013), 

bahawa melalui bahasa negara sendiri, sesebuah negara yang merdeka itu, tidak perlu 

lagi mengikut telunjuk penjajah yang menggunakan paksaan untuk menggunakan 

bahasanya untuk pelbagai tujuan. Walau bagaimanapun, matlamat ke arah 

kemerdekaan negara adalah mustahil dicapai tanpa keberanian. Makna sebenar 

kemerdekaan ialah kebebasan. Dalam konteks ini, kebebasan ialah apabila sesebuah 

negara dapat menentukan untung nasib masa hadapan negara dan bangsanya sendiri 

(A. Aziz Deraman, 2013). Justeru, perjuangan kemerdekaan ialah kesinambungan 

perjuangan untuk terus mengekalkan dan meningkatkan penyatupaduan dan 

keamanan negara. 

 

Sejarah menunjukkan gelombang menuntut kemerdekaan adalah seiring 

dengan gerakan kebangsaan. A. Aziz Deraman (2013), menyatakan bahawa 

perjuangan mengisi kemerdekaan negara sudah difikirkan dan dirancang oleh leluhur 

bangsa dan para perjuang terdahulu untuk melihat pengisiannya dilengkapi dengan 

usaha mensejahterakan rakyat dalam bidang ekonomi, sosial, politik dan kebudayaan. 

Dalam hal ini, agenda utama dalam perjuangan kebangsaan ialah perjuangan 

memartabatkan bahasa kebangsaan melalui peranan yang dimainkan oleh individu 

dan pertubuhan. Individu yang terlibat terdiri daripada golongan intelek, pegawai 

kerajaan, peguam, pensyarah universiti, guru dan penulis. Sementara itu, pertubuhan 

yang terlibat pula ialah parti politik, pertubuhan pelajar, umpamanya Persatuan 

Pelajar Maktab Perguruan Bahasa, kesatuan guru, persatuan penulis, akhbar dan 

majalah. Kemunculan para pejuang bahasa Melayu ini rentetan kegusaran mereka 

terhadap sikap golongan minoriti Melayu dan orang bukan Melayu yang berterusan 

berusaha mempertahankan kedudukan bahasa Inggeris, bahasa Cina, dan bahasa 

Tamil (Sharifah Darmia, 2010). 

 

Antara usaha dalam memperjuangkan bahasa Melayu yang melibatkan 

individu difokuskan mengikut bidang. Dalam bidang pendidikan, Zainal Abidin 

Ahmad atau dikenali sebagai Za’ba merupakan guru yang berjuang untuk 

meninggikan martabat bahasa Melayu melalui penulisannya, bermula pada tahun 

1916 dengan menggunakan nama pena Patriot. Antara sumbangan utama Za’ba ialah 

meletakkan asas sistem bahasa Melayu baharu, iaitu dalam bidang ejaan, tatabahasa 

bahasa Melayu dan retorik. Apabila kemerdekaan negara tercapai, wahana 

komunikasi utama, iaitu bahasa Melayu telah bersiap sedia untuk digunakan (Wan 

Mohd Saophy Amizul Wan Mansor, 2013; Asraf Abdul Wahab et al., 2007; 2002).  

Selain Za’ba, Ustaz Zulkifli Muhammad turut memperjuangkan bahasa Melayu dalam 

bidang pendidikan. Beliau yang menduduki jawatan sebagai Pengetua Kolej Islam 

Malaya (KIM) pada tahun 1957 telah menulis surat kepada Za’ba yang pada ketika itu 

memegang jawatan Ketua Jabatan Pengajian Melayu, Universiti Malaya, Singapura 

untuk memohon silibus subjek bahasa Melayu yang digunakan di jabatan tersebut 

(Abdul Talib Hamid, 2001). Kandungan surat tersebut adalah seperti berikut: 

 

Dengan hormatnya dimaklumkan bahawa dalam susunan pelajaran kolej ini 

adalah menjadikan bahasa Melayu sebagai satu matapelajaran yang penting. 

Maka bagi memuktamadkan butir-butir pengajian Melayu, disini besarlah 

harapan saya jika tuan bermurah hati mengirimkan susunan pelajaran bahasa 

Melayu yang dipakai di bidang tuan satu-satunya. Tujuan mengajarkan bahasa 

Melayu, bukan semata-mata bagi mendalamkan kajian itu pada penuntut-

penuntut baik juga untuk memberi sumbangan ilmiah bagi perkembangan 

bahasa itu sendiri. 

(Abdul Talib Hamid, 2001) 

 

 

 

Kandungan surat di atas membuktikan usaha Ustaz Zulkifli Muhammad untuk 

mengembangkan lagi penggunaan bahasa Melayu di kolej tersebut dan usaha itu juga 

merupakan satu bentuk sokongan perjuangan memartabatkan bahasa Melayu dalam 

sistem pendidikan. Pada bulan Julai 1975, telah ditubuhkan sebuah persatuan yang 

bernama Persatuan Penuntut-penuntut Kolej Islam Malaya (PPKIM). Persatuan ini 

ditubuhkan bertujuan untuk memperjuangkan kedudukan bahasa Melayu. Namun 

demikian, pada tahun 1967 persatuan ini terpaksa ditutup kesan daripada demonstrasi 

oleh para pelajarnya di Petaling Jaya. 

Dalam bidang kewartawanan pula, dua orang individu yang memperjuangkan 

bahasa Melayu melalui pena ialah Abdul Rahim Kajai dan Ishak Haji Mohamad. 

Kedua-dua orang tokoh ini berperanan menyemarakkan lagi perjuangan menuntut 

kemerdekaan. Abdul Rahim Haji Salim atau lebih dikenali sebagai Abdul Rahim 

Kajai merupakan seorang wartawan bermula di akhbar Saudara pada tahun 1930 

hingga 1931. Melalui rencananya, beliau sering melakukan pembelaan dan kritikan 

demi kepentingan bangsa dan bahasa Melayu. Hal ini kerana beliau sering 

menegaskan bahawa bahasa Melayu mampu dijadikan bahasa penghubung dan 

penyatupaduan dalam kalangan pelbagai etnik di Tanah Melayu. Bapa kewartawanan 

ini juga banyak mengemukakan pandangannya terhadap kemajuan bangsa Melayu 

melalui rencananya dalam ruangan Rencana Pengarang untuk menaikkan semangat 

para pembacanya. Bidang kewartawanan juga melahirkan seorang lagi tokoh iaitu 

Ishak Haji Muhammad atau lebih dikenali sebagai Pak Sako. Pak Sako merupakan 

penulis yang aktif pada era sebelum kemerdekaan dan pascamerdeka. Beliau bertugas 

di Utusan Melayu di bawah ketua pengarangnya, Abdul Rahim Kajai. Melalui 

karyanya, beliau sentiasa memberatkan dan mengagungkan kebudayaan Melayu 

dengan membandingkannya dengan budaya Inggeris yang dilihat kurang berkualiti 

dan terlalu agresif. Antara sumbangannya ialah penyatuan Melayu Raya, yang 

menyatukan Indonesia, Malaysia dan Brunei dalam satu rumpun. Perjuangan mereka 

dalam arena penulisan telah membangkitkan semangat patriotisme rakyat melalui 

wahana bahasa Melayu. Pengorbanan kedua-dua orang tokoh ini adalah untuk 

kelangsungan masa hadapan anak bangsa dan memelihara warisan turun-temurun, 

iaitu bahasa Melayu (Wan Mohd Saophy Amizul Wan Mansor, 2013; Asraf Abdul 

Wahab et al., 2007; 2002). 

 

Seterusnya, perjuangan Syed Nasir Ismail yang mempunyai pengalaman 

dalam bidang pendidikan, politik dan Mantan Pengarah Dewan Bahasa dan Pustaka 

(DBP) ini adalah refleksi cita-cita perjuangan bangsa untuk mendaulatkan bahasa 

Melayu.  Syed Nasir Ismail dilahirkan di Batu Pahat, Johor pada 7 Mac 1921. Beliau 

menerima pendidikan awal di Sekolah Inggeris Kerajaan di Batu Pahat, Johor dan 

kemudian mengikuti latihan Penolong Nazir di Maktab Perguruan Sultan Idris 

(MPSI), Tanjung Malim dan di Kuala Kangsar, Perak. Beliau mula berkhidmat 

sebagai Penolong Nazir Sekolah-Sekolah Melayu di Batu Pahat, Johor selama lapan 

tahun, iaitu dari tahun 1942 hingga 1955. Pada bulan Februari 1956, beliau 

menyandang jawatan sebagai Pegawai Pelajaran Melayu Persekutuan. Setahun 

kemudian, beliau telah dilantik menjadi Pengarah Dewan Bahasa dan Pustaka (DBP) 

menggantikan tempat Ungku Aziz (Noriah Mohamed & Ghazali Basri, 2007; Koleksi 

Ucapan Tun Syed Nasir, 1996). Dalam era kehebatan Dewan Bahasa dan Pustaka, 

Syed Nasir Ismail dengan dibantu oleh tokoh-tokoh antaranya Kamaluddin 

Muhammad atau Keris Mas, Usman Awang dan A. Samad Ahmad telah berjaya 

menggembleng seluruh semangat dan tenaga pejuang-pejuang bahasa dari semua 

pertubuhan politik, guru, penulis, wartawan, ilmuwan dan sebagainya untuk 

mendaulatkan bahasa Melayu. Bagaikan api dan ombak besar, Syed Nasir Ismail dan 

Dewan Bahasa dan Pustaka memerangi sesiapa sahaja termasuk menteri, tokoh politik 

dan pegawai Melayu sendiri. Dewan Bahasa dan Pustaka ketika itu menjadi kubu 

perjuangan bahasa dan Syed Nasir Ismail mendapat gelaran Panglima Bahasa.  

 

Para nasionalisme bahasa tidak akan mudah melupakan peristiwa “Api dan Air 

Mata”  di Balai Budaya Dewan Bahasa dan Pustaka (DBP) pada tarikh keramat 3 Mac 

1967. Dalam peristiwa tersebut, seramai sembilan orang peguam Melayu telah 

menghantar memorandum menyuarakan bantahan apabila kerajaan Malaysia tidak 

menepati janji untuk menjadikan bahasa Melayu sebagai bahasa pengantar dan bahasa 

dalam bidang kehakiman. Namun begitu, memorandum tersebut tidak dilayan oleh 

parti yang memerintah ketika itu. Rentetan daripada itu, kira-kira 2,000 orang 

mewakili 120 pertubuhan bahasa, sastera, budaya, politik, pelajar maktab dan 

universiti telah berhimpun di Balai Budaya, Dewan Bahasa dan Pustaka. Sekumpulan 

aktivis menyatakan kesediaan untuk berarak ke Bangunan Parlimen sambil 

mengusung “Keranda 152” sebagai simbolik membawa jiwa bangsa yang sudah 

ditamatkan hayat oleh bangsanya sendiri. Kemuncak perjuangan dengan tertubuhnya  

Universiti Kebangsaan Malaysia (UKM) pada tahun 1970 yang menyaksikan buat kali 

pertama, bahasa Melayu digunakan sepenuhnya sebagai pengantar utama (Persatuan 


